
E Anekdötche usem Hännesche. Es ad lang her. 

Mer hatten ens e Stöck gespillt, do dät e Huus brenne. Jetz hatte mer morgens
Prob un han dann och op der Bühn dä Brand geprob, dat heiß, mer han ööntlich
Qualm gemaht met dä Qualmmaschin un en dat Huus erengeblose un woren am
Probe, un irgendwann hoote mer dann »Tatü Tata«, et Feuerwehrsignal. Ich
daach noch: “Wow, unse Tontechniker, richtig god! Em richtige Momang un ne
richtige gode Sound gemaht!” 

Plötzlich dät et dann an der Pooz - nevve der Bühn es esu ne Notausgang drusse
en et Gässche un do su en Ieserpooz - un do dät et plötzlich kloppe. Dann ben
ich dohin gegange un han die Pooz opgemaht un han ich minge Auge nit
getraut. Do stundt op eimol de Feuerwehr tatsächlich. De ganze Markmanns-
gass erop wor met Löschwage zogefahre un die hatten Höchsalarm. 

Wat wor passiert? Dä ganze Qualm vun unser Bühn hät sich em Avzog do
verfange, es alsu rusgeblose woode en de Gass un irgendeine Pizzabäcker hät dat gesinn un hät dann
Angs gekräge un hät wahrscheinlich gesaht: “Oh, kucke da, de Hännesche brennt!” un hät dann de
Feuerwehr aangerofe. Nohdäm mer dann all gelaach han, ging et dann met dä Proberei wigger. Et wor
alsu Fehlalarm. 

Un am nächste Morge probe mer die Szene noch ens. Mir widder Qualm en dat Huus erengeblose un
sin am Probe, op eimol dat selve Spill: »Tatü Tata« vun drusse. Un et klopp ald widder. Ich denk: “Nä,
dat darf nit wohr sin! Die selve Show noch ens!” Do wor et also nit mih löstig, wie ald widder de ganze
Löschzög en der Markmannsgass stundte. Un dann hät sich dat och widder als Fehlalarm opgeklärt. 

Do han ich nor gedaach: “Wenn et jetz ens wirklich hee brennt, do kütt keiner mih!”

